
2021-mi akileraarutitigut ilanngaatissat il.il. imatut angissusilerneqarnissaannik Inatsisartut 

aalajangiiffigisassaattut siunnersuut: 

1. Inummut ilanngaat..............................................................kr. 48.000 (ukiumut) 

2. Ilanngaat aalajangersimasoq..............................................kr. 10.000 (ukiumut) 

3. Aningaasarsiat B-t akileraaruteqaataasussaanngitsut.....kr. 5.000 (ukiumut) 

4. Killilimmik akileraartussaatitaasunut ilanngaat……......kr. 1.000 (ukiumut) 

5. Kommuninut ataatsimut akileraarut........................................6% 

(Aningaasaqarnermut Aatsitassanullu Naalakkersuisoq) 

Siullermeernera 

2021-mi akileraarutitigut ilanngaatissat il.il. angissusilerneqarnissaanik Inatsisartut 

aalajangiiffigisassaattut siunnersuut Aningaasaqarnermut Aatsitassanullu Naalakkersuisup 

Naalakkersuisooqatigiit sinnerlugit saqqummiussaanut Partii Naleqqamiit imatut 

oqaaseqaateqassaagut. 

Naalakkersuisut siunnersuutigaat 2021-imi akileraarutitigut ilanngaatissat il.il. 2020-mut 

sanilliullugit allannguuteqartinnagit taamaaginnassasut siunnersuummi saqqummiuppaat. 

Partii Naleqqamiit Aningaasaqarnermut Aatsitassanullu Naalakkersuisup saqqummiussaanut 

oqaaseqateqannginnitsinni siullermik pissusissamisoortutut aammalu eqqortutut isigalutigu 

saqqummiutilaarusupparput, tassalu apeqquteqaatigerusupparput Naalakkersuisooqatigiit 

ikorfartortaasa Demokraatit neriorsuutigisimasaat innutttaasut oqilisaaffiginiarlugit akileraarutip 

appartinneqarnissaanik qineqqusaarnerminni qinersisartunut neriorsuutigisimasaat sumut 

pinersoq? Ilumut pimoorunneraat imaluunniit oqaasiinnalernersoq kisitta 

akissutissarseruusunnginnatigu, innuttaasorpasuit aamma taamatut apeqquteqartarmata 

matumuuna akissutissaqarluarnissaa neriuutigalutigu anngupparput. 

Akileraatitigut ilanngaatissat il.il. angissusilerneqarnissaannik Inatsisartut aaliangiiffissaattut 

siunnersuut una pingajussaraat 2018-imi upernaakkut qinersereernermiit, taamaasillunilu 

ikerinnakkut qinersisoqassanngippat aappaagu Inatsisartut upernaakkut ataatsimiilerutta 

qinersivimmi uani akileraarutitsigut ilanngaatit kingullersaat suliarissallutigu. 

Naalakkersuisuutitaqartunut ikorfartortaasunut tassalu Demokraatinut apeqquterput 

annertunerusumik toqqammavilersortariaqanngitsoq Partii Naleqqamiit isumaqarpugut 

saqqummiuttaareernikuugassiuk taamatullu qineqqusaarutigereernikuugassiuk, taamaammat 

apeqquterput ersarissoq qineqqusaarutigisimassarsi akileraarut apparneqassasoq neriuppugut 

akissuteqarfigilaarneqassasoq. Ilumummi akissutissarsiffigissallugu pissusissamisoorpoq. 

Piviusorsiorluta apeqquterput ersarippoq;  Piviusunngortinniarpisiuk qinersivimmi uani? 

Imaluunniit qineqqusaarutaannaava?  

Taamatut pissusissamisoortillutigu apeqquteqaatereerluta Partii Naleqqamiit quleqattamut 

pineqartumut politikkerput pillugu imatut oqaaseqaateqassaagut. 

Partii Naleqqamiit isumaqarpugut akileraarutitsigut ilanngaatissat il.il. angissusilerneqartarnerat 

inunnut ataasiakkaanut nunap inuinut taamatullu minnerunngitsumik ilaqutariinnut 

iluaqutaasarlutillu pingaaruteqartorujussuupput taamatullu pitsaasumik suniuteqartarput 

ulluinnarni inuunerannut oqilisaataasumik. 

Kalaallit Nunarput ineriartorfiuvoq, kisianni aamma taamaakkaluartoq sumiiffippassuarni 

ineriartorneq assigiinngitsutigut piorsaaffigineqarunnaarsimavoq allaat ajuusaarnaraluartumik 

tamanna ima ajortigisumik kinguneqarluni nunap inuisa amerlasuut inuuniarnermikkut 

artukkerneqaraluttuinnarnerannik isiginngitsuusaaginnarsinnaanngissa-tsinnik 

aaqqiiffiginiartariaqakkatsinnik. Isumaqarpugut pissakinnerusut pisoorsuillu akornanni ikeq tassalu 

nikinganeq annertuallaarujussuartoq aaqqiiffigisariaqaripput aaqissuusseqqinnikkut nunap inuinut 

amerlasuunut iluaqutaanerusumik. 

1975-imi nunatsinnut akileraartarneq eqqunneqarpoq taamatullu taamanikkut inummut ilanngaat 

20.000 kr-imut annertussusilerlugu aaqqiiffigineqarsimalluni taannalu 1987-imi 1992 tungaanut 

atuuttumik 35.000-inut qaffaaffigineqarsimavoq kingornalu kingullermilu 2005-imiit maannamut 

atuuttumik inummut ilanngaat 48.000 kr.-imut annertussusilerneqarsimasoq ukiut 15-it 

atuutereersoq suli aappaagu 2021 atuuteqqinnissaa Naalakkersuisut innersuussutigaat. 

Aningaasap nalingata aammalu pisissuttaasinnaaneranut ukiut taama amerlatigisut 

malinnaatinneqarsimannginera ersareqaaq inummut ilanngaatip 

naleqqussaaffigineqarsimannginnera. 

 Nunatsinni inuppassuit inuuniapiloornerannut ineqarnermut akiliutit ukiuni taakkunani 

qaffassimaqaat, taamatullu akissarsiat malinnaajunnaarsimanerata saniatigut nioqqutissat tassalu 

pisiassat akitsoriartupiloorsimanerat akissarsianut malinnaajunnaarsimanerat ersareqaaq, 

naatsorsuutit misissuataaranni.  

Taamatullu nunap inui pinngortitap tunniussinnaasai atorluarlugit imminut pilersortarsimanerat 

innarlerujussuarneqarsimavoq annertoorjussuarmik piniakkanut killilersuinerujussuit 

annertuallaamik ingasattajaartumillu ingerlanneqarnerat sunniuteqapilussimaqaaq. 

Ilinniarnersiutit nalingata malinnaatinneqannginnerat aamma ilinniartut inuuniapiloornerannut 

killiffeqartitsiffiuvoq, taamatullu Utoqqaat aammalu siusinaartumik sulisinnaarnersiuteqartut 

imaannaanngitsumik naammattusaariniarsaralutik inissisimalersimapput. 

Tamakku nunap inuisa ulluinnarni inuuniapiloornerannut ilungersunartumik 

inissisimatitsilersimasut toqqammavilersuutigalutigit, ulluinnarni nunap inuisa inuunerannut 

pitsanngoriaataasussamik inummut ilanngaat aaqqinneqartariaqarneranik naleqqussaaq-

qittariaqarluinnarneranik tikkuussisuusut innersuussutigalugit Partii aammalu minnerunngitsumik 

Naalakkersuisut iliuusissamik pilersaarusiorsuarlutik aaqqiiniarnissaat sakkortuumik Partii 

Naleqqamiit kaammattuutigersupparput.  

Taamatut    oqaaseqarluta    aappassaaniinnginnerani  Aningaasaqarnermut  Akileraartarnermullu 

ataatsimiititaliami eqqartorneqarluni nalilersorluarlugu suliarineqarnissaa  Partii Naleqqamiit 

innersuussutigaarput   ataatsimiititaliamilu   ilaasortat   sulilluarnissaannik kissaallutigit. 


